
TITEL: Die Here is my Herder

KORT BESKRYWING: 

SKRIFLESING:
Ps 23

TEKSVERSE:
Ps 23: 4 “Al gaan ek ook in ‘n dal van doodskaduwee, ek sal geen onheil vrees nie; want U is met my..” (Selfs al gaan ek deur donker dieptes, ek sal nie bang wees nie, want  U is by my. In U hande is ek veilig)

Agtergrond : Oom Flip
Liewe Vriende - Ons het almal gekom vandag om afskeid te neem van oom Flip. Vir ‘n laaste keer kruis ons pad syne. Oom Flip het onverwags huistoe gegaan. Omdat ons net mense  is, kom daar vir ons elkeen op ‘n dag ‘n roepstem wat ons moet gehoorsaam. Hoe baie mense vrees nie die onbekende oomblikke as ons deur die dal van doodskaduwee moet gaan nie? Tog is dit net so ‘n realiteit soos die lewensvlam wat nou op hierdie oomblik in ons elkeen brand.

Oom Flip was ‘n merkwaardige man. Ek het hom eers baie laat in sy lewe leer ken, en ek moet sê dat dit aangenaam was om  hom te ontmoet. Wat my altyd getref het was die wonderlike vriendelikheid en hoflikheid waarmee hy my gegroet het. Ek onthou die  eenvoud, dog die opregtheid van sy dankbaarheid en waardering, elke keer as hy ‘n diens of ‘n ete bygewoon het. Hoe lief was hy nie om te vertel van sy jare as gesondheidsinspekteur nie, en d hoe koud die winters was waar hy vandaan gekom het, en hoe gelukkig hy was om nou hier te wees.

Wat egter die merkwaardigste is, is die wyse waarop die Here met hom bemoeienis gemaak het die laaste paar weke van sy lewe. Daar was ‘n dringendheid in verskeie mense se harte, en die Here het Br Theronnie  en Esna as instrumente gebruik in oom Flip se lewe.

So ken ons die Here Jesus. Hy is die Herder wat ons soek tot Hy ons vind.  Wat is dan  meer gepas as om ‘n bietjie na te dink oor Die Herder wat Sy kinders deur die dal van doodskaduwee neem?

1.  INLEIDING / AGTERGROND:
· Hierdie Psalm is ‘n juweel met ontsaglike bekoring. Ons ken dit van kinderdae.

· Dit kom uit ‘n land waar nomades vir eeue lank, tot vandag nog, in die  droë streke rondtrek om hul vee te versorg.

· Die skape benodig baie sorg. Die herder moet elke dag kos en water voorsien; verlore diere soek; klein lammers dra; die skape beskerm.

· Die Psalm dra vir ons ‘n rykheid van beelde: Van die wye oop velde tot die ryk banketsaal van die koning. Dit praat van teenstanders en vertroosting. Ook van doodskaduwee  en vrede en rus.

· Hoewel die Psalm oor al hierdie dinge praat is die fokus op die Goeie Herder en Sy versorging, beskerming en leiding te midde van ons lewensvreugdes en ook ons tragedies.

2.  HY LAAT MY NEERLê IN GROEN WEIVELDE:
· Hy bring my by die beste weiding.

· So leer ons die Here ken wanneer ons Hom ontmoet - ‘n God  van rus en ‘n God van oorvloed.

· Dis net Hy wat die gejaagde  en smagtende menslike hart kan versadig.

· Ps 16:11 “U sal my die pad van die lewe bekend maak; versadiging van vreugde is voor U aangesig, lieflikhede in u regterhand vir ewig.”

· Die begin van die Christelike lewe is in rus en aanvaarding van God se goedheid.

3.  HY LEI MY NA WATERS VAN RUS:

· Hy bring my by waters waar vrede is

· So leer ons Hom ken wanneer ons ons  by Hom  neergelê het.

· Wanneer ons ons aan Hom onderwerp het, dan word ons brandende dors geles, en ons  vind die vrede waarna ons nog altyd gesmag het.

· Die vrede van God in ons harte is een van die eerste vrugte van die nuwe lewe.

· Fil 4:7 “En die vrede van God wat alle verstand te bowe gaan sal julle harte en sinne bewaar in Christus Jesus.”

· Sy skape hoor Sy stem - en Sy stem lei altyd  na waters van rus. So is die Ware God se karakter - Een wat ons  by die veilige rusplek bring.

· Mense sê jy gaan rus wanneer jy sterwe - maar dis maar ‘n manier van praat. Ons rus begin as die Here ons die dag vind  en ons ons as deel van Sy kudde laat opneem. Mens vind die waters van rus slegs  as jy die Herder se stem kan hoor en dit gehoorsaam.

· Jes 30:15 : “In terugkeer en rus lê julle heil, in stil wees en vertroue bestaan julle krag; maar julle wou nie.

4.  HY VERKWIK MY SIEL
· Hy gee my nuwe krag

· So vind ons Hom as ons onder Sy rus ingegaan het.

· Hy word vir ons die beginsel en die bron van lewe

· Joh 10:10  “Ek het gekom dat julle lewe en oorvloed kan hê”

· 2 Kor 5 : 17: “ Daarom as iemand in Christus is, is hy ‘n nuwe skepsel; die ou dinge het verbygegaan, kyk dit het alles nuut geword”

· Wie is soos onse God? Dis net Hy wat verwarde, gebroke , stukkende , deurmekaar mense gaan soek en hulle ‘n nuwe lewe gee

· Dis net Hy wat die dorheid en leegheid van die mens se siel kan  verander tot strome van lewende water.

· God is ‘n God wat behae daarin het om Sy kinders te herstel en te verkwik.

Ons weet hierdie Herder het ook vir oom Flip gevind. Hy het hom gesoek en hom gevind byna aan die einde van sy lewe.

5.  HY LEI MY IN DIE SPORE VAN GEREGTIGHEID:
· Hy lei my op die regte paaie

· So vind ons Hom in die nuwe lewe - ‘n God wat ons paaie rig.

· Meer en meer vind ons Hom betrokke by die kleinste detail van ons lewens

· Ons sien hoe Hy op die regte tyd dinge vir ons beskik

· As ons oë oop is sien ons Sy meesterplan vir ons lewens

· As ons  aan Sy stem getrou is, vind ons onsself op paaie  van geregtigheid

· God se karakter word al hoe meer sigbaar in ons lewens

6.  U IS MET MY - AL GAAN EK IN ‘n DAL VAN DOODSKADUWEE:
· U sal merk hier verander Dawid na aanbidding

· Eers praat hy oor God, nou praat hy met God.

· Wanneer ons in die spore van geregtigheid loop, dan leer ken ons Hom as ‘n God wat naby is

· Hy is naby - selfs waar niemand anders naby kan kom nie

· Die profeet het nie verniet gesê Sy naam sou Immanuel wees nie

· Dis in die donker dieptes, die dal van doodskaduwee waar Sy teenwoordigheid die grootste verskil maak.

· Dis die werklikheid van die lewe - daar is dood skaduwee’s

· So ‘n vriend is onse God - Een wat jou nooit in die steek laat nie

7.  U BEREI DIE TAFEL VIR MY:
· U maak vir my ‘n feesmaal klaar

· Die tafel praat van vriendskap en gemeenskap

· So leer ons Hom ken - die Een wat ons versadig met die goeie

· Hy sit aan ons voor meer as wat ons nodig het

· Hy  berei vir ons ‘n spesiale plek - ‘n eregas

· Hier word gepraat van die koning se oorwinningsmaal na  die oorlog

8.  U MAAK MY HOOF VET MET OLIE (U Salf my)
· Hierdie is die innige oomblikke saam met God in die binnekamer

· Daar is min wat hierdie diep wandel met God het

· Dis min wat die oorvloedige salwing van God beleef

· Tog is dit die vervulling  en erfenis van ons christenskap

· Dis nie net vir eendag bedoel nie, maar vir nou reeds

· Wanneer jy dit bereik het, is daar niks meer begeerlik as  die heerlike, kosbare , onvervangbare momente saam met Hom nie.

9.  DIE LEWE:

Maar liewe vriende, party van u sal sê : Dis nie hoe die lewe is nie.

· Waar is die versadiging?

· Waar is die rus?

· Waar is die feesmaal aan die koning se tafel?

· Waar is die salwing van olie?

· U sal weet dat daar op ‘n dag ‘n goeie Herder gekom het.

· Die Bybel sê Sy eie mense het hom nie aangeneem nie.

· Hy het geen plek gehad waar Hy Sy hoof kon neerlê nie

· Een van Sy beste vriende het Hom met ‘n soen verrai

· Toe Hy vervolg en geslaan en veroordeel was, was Hy alleen

· Hy is buite die stad gelei, om daar  die skandedood van misdadigers te sterf

· Hy was aan ‘n kruis opgelig - die aarde het Hom verwerp en die hemel wou Hom nie hê nie

· So het Hy gesterf en in die dood gebly, totdat die Vader Hom  in krag opgewek het.

· Hoekom vertel ek U hierdie dinge?

· Hoekom die  wonderlike  boodskap van  die Herder koppel aan die aakligheid van die kruis?

· Dis slegs as ons die Man aan die Kruis leer ken het, dat ons die Ware Herder gevind het.

9.  SLOT:
· Wat hoor u met u hart?

· Hoor u dalk ‘n God wat veroordeel en Een wat wil straf?

· Nee, u hoor die God met die Herdershart, Een wat die prys vir u betaal het aan die kruis.

· Pasop as iemand aan u ‘n ander God verkondig

Ons maak vandag die boek van oom Flip se lewe toe. Deur ons teenwoordigheid hier sê ons: Vaarwel oom Flip - Dankie wat jy vir ons beteken het. Ons sal jou mis. Ons sê ook : Here vergewe ons waar  enigeen  dalk teen oom Flip oortree het, of waar ons hom nie bedien het, soos ons moes nie.

Vriende, een laaste woord. Wie weet wie van ons hier teenwoordig sal  volgende wees om die roepstem te hoor en moet gaan? Is dit miskien u? Is u gereed om deur die donker dal te gaan? Is  u seker dat die  u die Herder ken? Het u u lewe  vir Hom gegee? U mag nie uitstel nie.

Amen.

